
Adroddiad terfynol y Grŵp Llywio Gorffennaf 2010
Cyflwyniad a phwrpas:
Sefydlwyd Compact Amgylcheddol Cymru i hwyluso cydweithio agos rhwng y sectorau amgylcheddol statudol a gwirfoddol er budd pob sefydliad ac amgylchedd Cymru.  Llywiwyd ei waith gan Grŵp Llywio ag aelodau o’r sectorau statudol a gwirfoddol.
Mae’r Grŵp Llywio bellach yn ystyried ei fod wedi cyflawni ei amcanion gwreiddiol a’i bod bellach yn bryd camu’n ôl a ‘chadw llygad ar bethau’.  Mae’r sector amgylcheddol wedi symud ymlaen yn sylweddol yn y 10 mlynedd diwethaf, ac mae sefydliadau statudol a gwirfoddol yng Nghymru’n cydweithio'n llawer agosach – yn unol ag egwyddorion y Compact.
Nod yr adroddiad hwn yw crynhoi cyflawniadau’r Compact a gosod y llwyfan ar gyfer gwaith y dyfodol.
Cefndir:
Ym 1998, lluniwyd Compact Cenedlaethol yng Nghymru rhwng Llywodraeth y Cynulliad a’r sector gwirfoddol a chymunedol.  Yn sgil hyn, cytunodd y tri chorff statudol sydd â chyfrifoldeb am yr amgylchedd yng Nghymru – Cyngor Cefn Gwlad Cymru, Asiantaeth yr Amgylchedd Cymru a Chomisiwn Coedwigaeth Cymru i gydweithio i ddatblygu compact â chynrychiolwyr o’r sector gwirfoddol.  

Datblygwyd Compact Amgylcheddol Cymru yn ystod 2001 ac fe’i lansiwyd yn 2002, gyda mewnbwn gan fwy na 70 o gyrff. Ers hynny mae sefydliadau amgylcheddol yn gweithio'n gynyddol yn gydnaws ag egwyddorion y Compact Amgylcheddol. 2002 hefyd oedd y flwyddyn pan gafodd Cyswllt Bywyd Gwyllt a Chefn Gwlad, a grëwyd ym 1990, ei ail-lansio fel Cyswllt Amgylchedd Cymru (WEL), corff mantell i sefydliadau amgylcheddol gwirfoddol yng Nghymru a dolen gyswllt werthfawr i’r sector statudol. 

Pwy sy’n gysylltiedig?
Mae’r Grŵp Llywio wedi cynnwys cynrychiolwyr o’r tri sefydliad statudol - Cyngor Cefn Gwlad Cymru, Asiantaeth yr Amgylchedd Cymru a Chomisiwn Coedwigaeth Cymru - yn ogystal ag Cyswllt Amgylchedd Cymru, Ymddiriedolaethau Natur Cymru, Cadwch Gymru'n Daclus, Yr Ymddiriedolaeth Genedlaethol a Chyngor Gweithredu Gwirfoddol Cymru.
Mae dros 70 o gyrff sector gwirfoddol wedi llofnodi’r Compact; gwelir enwau’r rhain ar wefan y Compact www.walesenvironmentalcompact.org 

Egwyddorion y Compact:
Er mwyn annog mwy o gydweithio, mae cyrff sy’n llofnodi’r Compact yn cytuno i weithio gydag eraill yn gydnaws â’r egwyddorion a ganlyn:-

· Gwneud defnydd effeithiol o’r Compact a’i gynllun cyflawni yn eu sefydliadau eu hunain
· Mae partneriaeth rhwng y sectorau gwirfoddol a statudol yn seiliedig ar gydraddoldeb perchnogaeth, gwneud penderfyniadau a chydnabod cyfraniad pob cyfranogwr.
· Parchu a gwerthfawrogi’r ffactorau penodol hynny sy’n cyfyngu ar ryddid gweithredu pob corff.
· Wrth greu polisi a datblygu rhaglenni, mae cynnwys sefydliadau priodol eraill yn reddfol.
· Mae gan unrhyw sefydliad yr hawl i fynegi ei farn a’r cyfrifoldeb i wrando ar eraill pan fyddan nhw’n mynegi barn
· Cydnabod y buddiannau cilyddol sydd i’w cael o fuddsoddi mewn sefydliadau eraill
· Mae rhannu gwybodaeth ac adnoddau yn fater o arfer da rheolaidd
· Mynd ati i gysylltu â grwpiau sydd wedi’u hallgau’n gymdeithasol ac sy'n ddifreintiedig i ddatgloi eu cyfraniad i’r amgylchedd gan wella ansawdd bywyd i bawb.
Mae’n amlwg bod sefydliadau statudol a gwirfoddol yn y sector amgylcheddol yn gweithio mwyfwy yn unol â’r egwyddorion hyn, fel a welir yn yr enghreifftiau yn yr adroddiad hwn.
Yr hyn rydym wedi’i gyflawni: y pum cam ymlaen:
Nododd yr ymgynghoriad gwreiddiol a arweiniodd at ddatblygu’r compact nifer o gamau allweddol ar gyfer gwireddu’r dyhead o gael Compact.  Dangosir y rhain isod ynghyd ag enghreifftiau o’r gwaith a roddwyd yn ei le trwy Grŵp Llywio’r Compact er mwyn eu gweithredu:
· Cam 1: Datblygu gweledigaeth ar y cyd ar gyfer amgylchedd Cymru 

Yn y digwyddiad cychwynnol a esgorodd ar y Compact, mynegwyd angen am weledigaeth gyfunol o amgylchedd Cymru; arweiniodd hyn, ar ôl ymgynghoriad helaeth, at ddatblygu Strategaeth Amgylcheddol Llywodraeth y Cynulliad.  Hon oedd yr enghraifft gyntaf o ddogfen llywodraeth a gynhyrchwyd trwy gydweithrediad y sectorau statudol a gwirfoddol.
Bryd hyn sefydlwyd grŵp llywio yn cynnwys cynrychiolwyr o’r tri chorff statudol a nifer o sefydliadau’n cynrychioli’r sector gwirfoddol i ddatblygu cynllun cyflawni i’r compact ac i adrodd ar y cynnydd.
· Cam 2: Adnabod a hyrwyddo gwell dealltwriaeth o swyddogaethau’r sectorau statudol a gwirfoddol wrth weithio dros amgylchedd Cymru.
Datblygwyd gwefan y Compact a’r canllaw ar-lein Pwy yw Pwy yn yr Amgylchfyd yng Nghymru i grynhoi gwybodaeth am sefydliadau statudol a gwirfoddol sy’n ymwneud â’r amgylchedd yng Nghymru. Mae’r wefan hon wedi bod yn arbennig o ddefnyddiol fel mynegbost ac i godi proffil sefydliadau amgylcheddol llai, a gallai barhau wrth i’r Grŵp Llywio gamu’n ôl i gadw llygad ar bethau. 

· Cam 3: Gwella cyfathrebu a dealltwriaeth
Yn ogystal â datblygu a chynnal Pwy yw Pwy yn yr Amgylchfyd yng Nghymru, mae cael pabell yn Sioe Frenhinol Cymru yn flynyddol wedi caniatáu i sefydliadau amgylcheddol llai arddangos eu gwaith mewn digwyddiad pwysig ac amlwg – a allai’n hawdd fod yn rhy gostus iddynt fel arall.  Bydd y Gweinidog a Phrif Weithredwyr a Chyfarwyddwyr y cyrff statudol yn ymweld â’r babell ac yn cael cyfle i gwrdd a gweld gwaith y sefydliadau gwirfoddol sy’n rhan o’r Compact. 

· Cam 4: Cynyddu gallu pob sector i chwarae rhan lawn wrth gyflawni egwyddorion y Compact
Roedd y gweithdy Cynllunio Strategaeth Gorfforaethol a Busnes (8 Awst 2007) a drefnwyd gan y Grŵp Llywio yn llwyddiannus iawn gyda nifer dda’n bresennol ac ymdriniwyd â sawl un o amcanion Cynllun Cyflawni’r Compact.  Am y tro cyntaf, daeth â Phrif Weithredwyr, Cyfarwyddwyr ac uwch reolwyr y tri chorff amgylcheddol statudol a nifer o sefydliadau amgylcheddol gwirfoddol at ei gilydd.  

Nod y gweithdy oedd gwella’r ddealltwriaeth o wahanol brosesau cynllunio corfforaethol a busnes y Sefydliadau Statudol a Gwirfoddol.  Roedd yn cynnwys rhannu amserlenni ac amseru strategaeth a hyn greodd y cyfle i Sefydliadau Gwirfoddol gyfrannu at brosesau cynllunio’r Sefydliadau Statudol, a hefyd i drafod cyfleoedd am weithio mewn partneriaeth a mynediad i arian.  Dywedodd y rhai a oedd yn bresennol fod y cyfle i ddod ynghyd i drafod cynllun corfforaethol yn fuddiol.  Cawsant fudd hefyd o rwydweithio a dod i adnabod pobl o fewn cyrff sy'n bartneriaid. 

Fel digwyddiad untro, roedd y gweithdy Cynllunio Strategaeth Corfforaethol a Busnes yn llwyddiannus iawn.  Mae angen ymdrech i sicrhau bod y sefydliadau’n cynnal y momentwm i aros yn agored a chynhwysol wrth gynhyrchu eu strategaethau cynllunio yn y dyfodol.  Gall gweithdai strategaeth rheolaidd fod yn anymarferol os oes gan sefydliadau gylchredau cynllunio gwahanol.  

Cam 5: Cytuno ar weithdrefnau i wneud y defnydd gorau o adnoddau, rhannu gwybodaeth, datblygu polisïau a gweithredu rhaglenni a phrosiectau ar y cyd
Mae cydweithio agosach rhwng y sectorau amgylcheddol statudol a gwirfoddol wedi caniatáu datblygu nifer o brosiectau ar y cyd, er budd yr holl sefydliadau sy’n gysylltiedig, er enghraifft:-

· Balchder yn ein cymunedau
Mae’r prosiect hwn yn cynnwys Cymru gyfan, gan gynnwys dros 50 o sefydliadau’n cydweithio er mwyn mynd i’r afael â gollwng sbwriel a gwella’r amgylchedd.  Noddir y fenter gan Lywodraeth y Cynulliad. Asiantaeth yr Amgylchedd sy’n ei chydlynu.  Mae Cadwch Gymru'n Daclus hefyd yn chwarae rhan bwysig trwy gydlynu elfen cysylltiad cymunedol y gwaith trwy ei brosiect Trefi Taclus.  Fe’i cefnogir hefyd gan amrywiaeth o bartneriaid yn llywodraeth ganolog a lleol, amaethyddiaeth, busnes ac adeiladu, tân, heddlu a thrafnidiaeth yn ogystal â’r sector amgylcheddol.
· Gwlyptiroedd i Gymru
Prosiect a ariannir gan Gronfa Dreftadaeth y Loteri yw Gwlyptiroedd i Gymru a’i nod yw adfer treftadaeth goll gwlyptiroedd Cymru. Mae’n bartneriaeth rhwng RSPB Cymru, Asiantaeth Yr Amgylchedd Cymru, y Cyngor Cefn Gwlad a’r Ymddiriedolaethau Natur er budd bioamrywiaeth yng Nghymru.  Mae’r prosiect hwn yn gydnaws ag egwyddorion gweithio ar y cyd y Compact.
· Coetiroedd i Gymru 

Coetiroedd i Gymru yw strategaeth y Cynulliad ar gyfer coed a choetiroedd yng Nghymru.   Mae’r strategaeth yn ceisio cysylltu â phobl a sefydliadau ledled Cymru, a chynnal y cysylltiad hwn trwy Fforwm Coetir i adrodd ar y cynnydd o ran cyflawniad ac i ddarparu mecanwaith cadarn ar gyfer ei hadolygu yn y dyfodol.  Ysgrifennwyd y strategaeth yn wreiddiol yn 2001 ar ôl i Gomisiwn Coedwigaeth Cymru ymgynghori’n helaeth â’i bartneriaid ac eraill â diddordeb.  Cafodd ei hadolygu a’i hail-lansio ym mis Mawrth 2009 ar ôl ymgynghoriad cyhoeddus.  Rhoddodd Cyswllt Amgylchedd Cymru ymateb fanwl a defnyddiol iawn a oedd yn cynnwys ymgynghoriad ag ystod eang o gyrff amgylcheddol anllywodraethol na fyddai’r ymgynghoriad gwreiddiol ar ei ben ei hun, yn fwy na thebyg, wedi eu cyrraedd.  Dyma enghraifft wych o gorff statudol yn dilyn egwyddorion y Compact ac yn gweithio gyda'i bartneriaid ac yn gwrando arnynt.
Yn ogystal â’r enghreifftiau hyn, cynigiodd y Grŵp Llywio hefyd weithdy i ystyried cyfleoedd hyfforddi ar y cyd i’r sectorau statudol a gwirfoddol. Methodd y Grŵp Llywio ddenu digon o ddirprwyon o’r sector i seminarau er mwyn archwilio cydweithio ar gyfleoedd hyfforddi a datblygu gyrfaoedd.  Fodd bynnag, mae Rheoli yng Ngwasanaeth Cyhoeddus Cymru bellach yn darparu menter Cymru gyfan gyda staff wedi’u hyfforddi’n ymroddedig i ddatblygu adnoddau dynol ar draws y Gwasanaeth Cyhoeddus yng Nghymru.  Mae staff o bob rhan o’r sector amgylcheddol wedi cymryd rhan mewn digwyddiadau Rheolaeth yng Ngwasanaethau Cyhoeddus Cymru (PSMW) (yn enwedig yr Ysgolion Haf) ac mae’r Grŵp Llywio felly o’r farn fod PSMW mewn gwell sefyllfa i hyrwyddo cydweithio ar draws y sector ym meysydd hyfforddiant a datblygu gyrfa.  Awgrymwyd bancio amser fel ffordd o gyfrifo rhannu adnoddau dynol ar draws y sector ac mae hyn yn cael ei hyrwyddo gan Timebanking Wales a fydd yn gallu darparu gwybodaeth i’r sector ynglŷn â’r dechneg hon.
Cyllid
Ariannwyd y Compact gan gyfraniadau'r sefydliadau statudol yn ogystal â chyfraniadau anariannol gwerthfawr iawn gan nifer o’r sefydliadau gwirfoddol – gan gynnwys Ymddiriedolaethau Natur Cymru a ddarparodd yr ysgrifenyddiaeth ar gyfer y Grŵp Llywio, Cadwch Gymru'n Daclus, Cyswllt Amgylchedd Cymru a’r Ymddiriedolaeth Genedlaethol.
Beth sy’n digwydd nesaf?
Mae egwyddorion y Compact yn parhau a bydd aelodau’r Grŵp Llywio yn dal i gadw llygad ar y sefyllfa, gan annog sefydliadau amgylcheddol i weithio o fewn ysbryd egwyddorion y Compact, gydag adolygiad blynyddol o’i statws.
Mae Cyswllt Amgylchedd Cymru wedi gwneud cyfraniad mawr tuag at wireddu amcanion y Compact ac i'r sector amgylcheddol yn gyffredinol. Mae’r Cyswllt yn rhwydwaith gweithgar iawn o 32 o gyrff anllywodraethol amgylcheddol yn gweithio’n unol ag egwyddorion ‘gweithio’n well gyda’n gilydd’ yn ei weithgareddau o ddydd i ddydd. Erbyn hyn mae’n cael ei gydnabod yn bartner strategol i'r Cyngor Cefn Gwlad, Asiantaeth yr Amgylchedd a Chomisiwn Coedwigaeth Cymru ac o’r herwydd mae’r cyrff statudol bellach yn ei ariannu’n barhaus er mwyn cadw’r rhwydwaith pwysig hwn i redeg. Ymhlith pethau eraill, mae’r Cyswllt yn trefnu nifer o Weithgorau i’w aelodau sy’n crynhoi ymatebion i ymgynghoriadau ac yn datblygu safbwyntiau polisi ar y cyd. Wrth adeiladu partneriaethau cryfach â’r Cyrff amgylcheddol a noddir gan Lywodraeth y Cynulliad yn y blynyddoedd diwethaf, dechreuodd Cyswllt Amgylchedd Cymru drefnu nifer o gyfarfodydd bob blwyddyn fel bod y cyrff statudol yn dod at ei gilydd gydag aelodau’r Cyswllt i drafod gwahanol faterion, dysgu am safbwyntiau polisi ei gilydd a helpu i gryfhau a hyrwyddo negesau cyffredin. Er enghraifft, trefnir dau gyfarfod y flwyddyn rhwng sefydliadau sy’n aelodau a Phrif Weithredwyr y tri chorff statudol; bydd Gweithgorau Cyswllt Amgylchedd Cymru’n gwahodd staff y cyrff statudol i gyfarfodydd pan mae’n ddefnyddiol trafod meysydd polisi ar y cyd (e.e. mae’r Gweithgor Morol wedi cael sawl cyfarfod gyda staff morol y Cyngor Cefn Gwlad); Mae Cyswllt Amgylchedd Cymru yn cydlynu Grŵp Cyswllt Hyrwyddwyr Polisi - i staff y Cyngor Cefn Gwlad, Asiantaeth yr Amgylchedd, Comisiwn Coedwigaeth Cymru a sefydliadau sy’n aelodau o’r Cyswllt; mae’r Cyswllt hefyd yn trefnu cyfleoedd i’w aelodau wneud sylwadau ar Gynlluniau Corfforaethol y cyrff statudol ac yn gyffredinol yn hwyluso llif cyfathrebu trwy'r sector amgylcheddol.
Mae’r Grŵp Llywio’n fodlon iawn â’r hyn y mae’r compact wedi ei gyflawni ac â’r ffordd y mae’r sectorau statudol ac amgylcheddol yn cydweithio llawer yn agosach nawr na deng mlynedd yn ôl, ac yn unol ag egwyddorion y Compact.  Edrychwn ymlaen at weld y sector amgylcheddol yn cydweithio yn y dyfodol er budd yr amgylchedd a phobl Cymru.

